
Veda Vyasa Laghu Stotrani

ವೇದವ್ಯಾಸಲಘುಸ್ತೋತ್ರಾಣಿ

1. ಶ್ರೀಹರಿವಂಶೇ ಶ್ರೀವೇದವ್ಯಾಸಸ್ತೋತ್ರಂ
ಜಯತಿ ಪರಾಶರಸೂನುಃ ಸತ್ಯವತೀ ಹೃದಯನಂದನೋವ್ಯಾಸಃ .
ಯಸ್ಯಾಸ್ಯಕಮಲಗಲಿತಂ ವಾಙ್ಮಯಮಮೃತಂ ಜಗತ್ಪಿಬತಿ ..

2. ಶ್ರೀಮದ್ಭಾಗವತೇ ಶ್ರೀವೇದವ್ಯಾಸಸ್ತೋತ್ರಂ
ನಾರಾಯಣಂ ನಮಸ್ಕೃತ್ಯ ನರಂ ಚೈವ ನರೋತ್ತಮಂ .

ದೇವೀಂ ಸರಸ್ವತೀಂ ವ್ಯಾಸಂ ತತೋ ಜಯಮುದೀರಯೇತ್ ..

3.ಶ್ರೀಮದಾನಂದತೀರ್ಥ ಭಗವತ್ಪಾದಾಚಾರ್ಯವಿರಚಿತಂ ಶ್ರೀವೇದವ್ಯಾಸಸ್ತೋತ್ರಂ
ನಮೋ ಭಗವತೇ ತಸ್ಮೈ ವ್ಯಾಸಾಯಾಮಿತ ತೇಜಸೇ .

ಯಸ್ಯ ಪ್ರಸಾದಾದ್ ವಕ್ಷ್ಯಾಮಿ ನಾರಾಯಣ ಕಥಾಮಿಮಾಂ .. 1

(ಶ್ರೀಮ.ಭಾ. ತಾ.ನಿ. 2-67) ಶ್ರೀಮದ್ಮಹಾಭಾರತ ತಾತ್ಪರ್ಯ ನಿರ್ಣಯಃ
ಜಯತ್ಯಜೋಖಂಡಗುಣೋರುಮಂಡಲಃ
ಸದೋದಿತೋ ಜ್ಞಾನಮರೀಚಿಮಾಲೀ .

ಸ್ವಭಕ್ತ ಹಾರ್ದೋಚ್ಚತಮೋನಿಹಂತಾ
ವ್ಯಾಸಾವತಾರೋ ಹರಿರಾತ್ಮ ಭಾಸ್ಕರಃ .. 2
(ಶ್ರೀಮ.ಭಾ. ತಾ.ನಿ. 3-1)

ನಾರಾಯಣಂ ನಮಸ್ಕೃತ್ಯ ನರಂ ಚೈವ ನರೋತ್ತಮಂ .

ದೇವೀಂ ಸರಸ್ವತೀಂ ವ್ಯಾಸಂ ತತೋ ಜಯಮುದೀರಯೇತ್ .. 3

(ಶ್ರೀಮ.ಭಾ. ತಾ.ನಿ. 3-4)

ತಮೇವ ಶಾಸ್ತ್ರಪ್ರಭವಂ ಪ್ರಣಮ್ಯ ಜಗದ್ಗುರೂಣಾಂ ಗುರುಮಂಜಸೈವ .

ವಿಶೇಷತೋ ಮೇ ಪರಮಾಖ್ಯವಿದ್ಯಾ ವ್ಯಾಖ್ಯಾಂ ಕರೋಮ್ಯನ್ವಪಿ ಚಾಹಮೇವ .. 4

(ಅನುವ್ಯಾಖ್ಯಾನ 1-2)

ದ್ವೀಪೇ ಭಗಿನ್ಯಾಶ್ಚ ಯಮಸ್ಯ ವಿಶ್ವಕೃತ್ ಪ್ರಕಾಶತೇ ಜ್ಞಾನಮರೀಚಿ ಮಂಡಲಃ .
ಪ್ರಭಾಸಯನ್ನಂಡ ಬಹಿಸ್ತಥಾಂತಃ ಸಹಸ್ರಲಕ್ಷಾಮಿತ ಭಾನುದೀಧಿತಿಃ .. 5
(ಶ್ರೀಮ.ಭಾ. ತಾ.ನಿ. 10-51)

ಅಗಣ್ಯ ದಿವ್ಯೋರುಗುಣಾರ್ಣವಃ ಪ್ರಭುಃ ಸಮಸ್ತ ವಿದ್ಯಾಧಿಪತಿರ್ಜಗದ್ಗುರುಃ .
ಅನಂತಶಕ್ತಿರ್ಜಗದೀಶ್ವರೇಶ್ವರಃ ಸಮಸ್ತ ದೋಷಾತಿವಿದೂರವಿಗ್ರಹಃ .. 6

ವೇದವ್ಯಾಸಲಘುಸ್ತೋತ್ರಾಣಿ

(ಶ್ರೀಮ.ಭಾ. ತಾ.ನಿ. 10-22)

ಶುಭಮರಕತವರ್ಣೋ ರಕ್ತಪಾದಾಬ್ಬನೇತ್ರಾ
ಧರಕರನಖರಸನಾಗ್ರಶ್ಚಕ್ರ ಶಂಖಾಬ್ಜರೇಖಃ .
ರವಿಕರವರಗೌರಂ ಚರ್ಮಚೈಣಂವಸಾನ
ಸ್ತಟಿದಮಲಜಟಾ ಸಂದೀಪ್ತಚೂಡಂ ದಧಾನಃ .. 7
(ಶ್ರೀಮ.ಭಾ. ತಾ.ನಿ. 10-53)

ವಿಸ್ತೀರ್ಣ ವಕ್ಷಾಃ ಕಮಲಾಯತಾಕ್ಷೋ
ಬೃಹದ್ಭುಜಃ ಕಂಬು ಸಮಾನಕಂಠಃ .
ಸಮಸ್ತ ವೇದಾನ್ಮುಖತಃ ಸಮುದ್ಗಿರನ್
ಅನಂತ ಚಂದ್ರಾಧಿಕ ಕಾಂತಿ ಸನ್ಮುಖಃ .. 8
(ಶ್ರೀಮ.ಭಾ. ತಾ.ನಿ. 1-54)

ಪ್ರಬೋಧ ಮುದ್ರಾಭಯದೋರ್ದ್ವಯಾನ್ವಿತೋ
ಯಜ್ಞೋಪವೀತಾಜಿನಮೇಖಲೋಲ್ಲ ಸನ್ .

ದೃಶಾ ಮಹಾಜ್ಞಾನ ಭುಜಂಗದಷ್ಟ
ಮುಜೀವಯಾನೋ ಜಗದತ್ಯರೋಚತ .. 9

(ಶ್ರೀಮ.ಭಾ. ತಾ.ನಿ. 10-55)

4. ಶ್ರೀಮಜ್ಜಯತೀರ್ಥ ಪೂಜ್ಯಚರಣವಿರಚಿತಂ ಶ್ರೀವೇದವ್ಯಾಸಸ್ತೋತ್ರಂ
ಯೇನ ಪ್ರಾದುರಭಾವಿ ಭೂಮಿವಲಯೇ ವ್ಯಸ್ತಾರಿ ಗೋಸಂತತಿಃ
ಪ್ರಾಬೋಧಿ ಶ್ರುತಿಪಂಕಜಂ ಕರುಣಯಾ ಪ್ರಾಕಾಶಿ ತತ್ವಂ ಪರಂ .

ಧ್ವಾಂತಂ ಧ್ವಂಸಮನಾಯಿ ಸಾಧುನಿಕರಶ್ಚಾಕಾರಿ ಸನ್ಮಾರ್ಗಗಃ
ತೇನ ವ್ಯಾಸದಿವಾಕರೇಣ ಸತತಂ ಮಾ ತ್ಯಾಜಿ ಮೇ ಮಾನಸಂ .. 1

(ಶ್ರೀಮನ್ನ್ಯಾಯಸುಧಾ)
ಯಾಂಚ್ನಾಮಂದರಲೋಲಿತಾದ್ಯತ ಉದೈದ್ವಿದ್ಯೈಁದಿರಾ  ನಿರ್ಜರೈ-
ರ್ಜಾತೋ ಭಾರತ ಪಾರಿಜಾತಸುತರುಃ ಸದ್ಬ್ರಹ್ಮ ಸೂತ್ರಾಮೃತಂ .

ಆಸೀತ್ತಂತ್ರಪುರಾಣಸನ್ಮಣಿಗಣೋ ಜಾತಃ ಶುಕೇಂದುಃ ಸದಾ
ಸೋಯಂ ವ್ಯಾಸಸುಧಾ ನಿಧಿರ್ಭವತು ಮೇ ಭೂತ್ಯೈ ಸತಾಂ ಭೂತಿದಃ .. 2
(ತತ್ತ್ವ ಪ್ರಕಾಶಿಕಾ)
ದುರಂತ ದುರಿತಧ್ವಾಂತ ವಿಧ್ವಂಸನ ಪಟೀಯಸೇ .

ಬಾದರಾಯಣಸಂಜ್ಞಾಯ ಪರಸ್ಮೈ ಮಹಸೇ ನಮಃ .. 3
(ನ್ಯಾಯವಿವರಣ ಟೀಕಾ)
ಗುಣಗಣನಿಲಯಂ ಪತಿಂ ರಮಾಯಾ

ಜಗದಘದಹನಂ ಚ ವಾಸವೀಸೂನುಂ .

ಮುನಿಕುಲತಿಲಕಂ ಚ ಪೂರ್ಣಬೋಧಂ
ಗುರುಮಪಿ ಪರಮಂ ಗುರುಂ ಚ ಮೇ ವಂದೇ .. 4

(ಗೀತಾಭಾಷ್ಯ ಟೀಕಾ)
5. ಶ್ರೀ ಶ್ರೀಸತ್ಯಧರ್ಮತೀರ್ಥವಿರಚಿತಂ ಶ್ರೀವೇದವ್ಯಾಸಸ್ತೋತ್ರಂ
ದಶಮೇದಿಶಮೇಂಬೋಧೌ ಧೀತರ್ಯಾತರಿತುರ್ಯತಃ .
ಪಾರಾಶರ್ಯಪರಂಪಾರಮಸಿದಾಶಸುತಾಸುತಃ .. 1..
(ಶ್ರೀಮದ್ಭಾಗವತ ದಶಮಸ್ಕಂಧ ಟಿಪ್ಪಣೀ)
ಆಚಾರ್ಯೋಪಾಸ್ಯ ಹೇ ವೇದವ್ಯಾಸ ಮತ್ಸೇವಯಾನಯಾ .

ತದಂತಸ್ಥಃ ಭವ ಪ್ರೀತೋ ವೀತದೋಷ ನಮೋಽಸ್ತು ತೇ .. 2..

(ಶ್ರೀಮದ್ಭಾಗವತ ದ್ವಾದಶಸ್ಕಂಧ ಟಿಪ್ಪಣಿ)

ವಾಸವೀನಂದನ ಹರೇ ವ್ಯಾಸಸಾರಸಲೋಚನ .

ದಾಸಸ್ಯ ಮೇ ದಿಶ ಜ್ಞಾನಂ ಶ್ರೀಸತ್ಯಧಿಷಣಾರ್ಚಿತ .. 3..

(ರಾಮಾಯಣ ವ್ಯಾಖ್ಯಾನ)

ಋತಬೋಧಹೃದಾವಾಸ ಶತಮನ್ಯು ಮುಖಸ್ತುತ .

ಸುತಸತ್ಯವತೀದೇವ್ಯಾ ವಿತರಾಜಿತ ಸನ್ಮತೀಃ .. 4..
(ರಾಮಾಯಣ ವ್ಯಾಖ್ಯಾನ)

6. ಶ್ರೀರಾಘವೇಂದ್ರತೀರ್ಥವಿರಚಿತಂ ಶ್ರೀವೇದವ್ಯಾಸಸ್ತೋತ್ರಂ
ಶ್ರೀಶೋಬ್ದ್ಯುನ್ಮಥನಾಭಿರಾಮಚರಿತಂ ದೇವೈರ್ಗೃಣದ್ಭಿಃ ಸ್ತುತಃ
ಸದ್ಜ್ಞಾನಾಯ ಪರಾಶರಾಖ್ಯಮುನಿನಾ ಯಃ ಸತ್ಯವತ್ಯಾಮಭೂತ್ .

ವ್ಯಾಸತ್ವೇನ ವಿಧಾಯ ವೇದವಿವೃತಿಂ ಶಾಸ್ತ್ರಾಣಿ ಸರ್ವಾಣ್ಯಪಿ
ಜ್ಞಾನ ಸತ್ಸು ನಿಧಾಯ ತದ್ಗತಕಲಿಂ ನಿಘ್ನನ್ ಸನೋವ್ಯಾದ್ದರಿಃ ..
(ಶ್ರೀಮನ್ಮಹಾಭಾರತ ತಾ.ನಿ.ಭಾವಸಂಗ್ರಹಃ)
7. ಶ್ರೀವಿಜಯಧ್ವಜತೀರ್ಥವಿರಚಿತಂ ಶ್ರೀವೇದವ್ಯಾಸಸ್ತೋತ್ರಂ
ಯದೀಯಕೃತಿರಂಜಸಾ ಸುಮನಸಾಂ ಸುಮಾನಂ ಸತಾಂ
ಸತೀ ಸಕಲಸನ್ನತಾ ಸಕಲವೇದವಾಣೀನಿಧಿಃ .
ಸಚಿತ್ಸುಖಪಯೋನಿಧಿಃ ಸರಸಿಜೇಕ್ಷಣಃ ಶ್ರೀಪತಿಃ
ಪರಾಶರಶರೀರಜಃ ಶರಣಮಸ್ತು ಮೇ ಸಂತತಂ .. 1..

(ಶ್ರೀಮದ್ಭಾಗವತ ಪ್ರಥಮ ಸ್ಕಂಧ ಆದಿ)

ವೇದವ್ಯಾಸಮಹಂ ವಂದೇ ವೇದವ್ಯಾಸೈಕವೇದಿನಂ .

ವೇದವ್ಯಾಸ ಜನಾರಾತಿಂ ವೇದವ್ಯಾಸಮುನೀನಪಿ ..

(ಶ್ರೀಮದ್ಭಾಗವತ ಏಕಾದಶ ಸ್ಕಂಧ ಆದಿ)

8. ಶ್ರೀಛಲಾರೀ ಶೇಷಾಚಾರ್ಯಕೃತಂ ಶ್ರೀವೇದವ್ಯಾಸಸ್ತೋತ್ರಂ
ವೇದಾನ್ಯೋ ವ್ಯಭಜದ್ವಿಷ್ಣುರ್ಭಾರತಬ್ರಹ್ಮಸೂತ್ರಕೃತ್ .

ಕರ್ತಾ ಭಾಗವತಾದೇಶ್ಚ ವೇದವ್ಯಾಸಂ ನತೋಽಸ್ಮಿ ತಂ ..

(ಶ್ರೀಮದ್ಭಾಗವತ ಪ್ರಥಮಸ್ಕಂಧ ಟಿಪ್ಪಣಿ ತಾತ್ಪರ್ಯ ಬೋಧಿನಿ)

9. ಶ್ರೀಅಹೋಬಲ ನರಸಿಂಹಾಚಾರ್ಯಕೃತಂ ಶ್ರೀವೇದವ್ಯಾಸಸ್ತೋತ್ರಂ
ವ್ಯಾಸಂಯೋಗಿ ಮನೋವಾಸಂ ಮಧ್ವದಾಸ ಸುಸೇವಿತಂ .

ಶ್ರೀಶಂ ಸಂಪತ್ಪ್ರದಂ ನೌಮಿ ಸದಾ ದಾಸೇಪ್ಸಿತಪ್ರದಂ ..

(ಶ್ರೀಮದ್ಭಾಗವತ ವಿಜಯಧ್ವಜ ಟೀಕಾ ಆದ್ಯಂತ ಶ್ಲೋಕ ವ್ಯಾಖ್ಯಾನ)

10. ಶರ್ಕರಾ ಶ್ರೀನಿವಾಸಾಚಾರ್ಯವಿರಚಿತಾ ಶ್ರೀವೇದವ್ಯಾಸಸ್ತುತಿಃ
ಜ್ಞಾನಭಾಕ್ ಹೃತಮೋಹರ್ತಾ ಶ್ರುತಿಪಂಕಜಬೋಧಕಃ .
ವ್ಯಾಸಾಂಶುಮಾನ್ ದರ್ಶಯತು ಸನ್ಮಾರ್ಗಂ ಗುಣಮಂಡಲಃ ..
(ವಾಕ್ಯಾರ್ಥ ಮಂಜರಿ)

ಇತಿ ವೇದವ್ಯಾಸಲಘುಸ್ತೋತ್ರಾಣಿ ಸಮಾಪ್ತಾ .
Encoded and proofread by Krishnananda Achar

Veda Vyasa Laghu Stotrani

pdf was typeset on October 3, 2021

Please send corrections to sanskrit@cheerful.com

4 sanskritdocuments.org


	Document Information
	Document Text
	Document Credits

